
PREEKVOORSTELLE
Vallet, R E 1989 Stepping stones of the steward.  Grand Rapids, MI: Eerdmans.

Na ’n kort inleiding oor sy verstaan van rentmeesterskap gaan Vallet voort om die omvang van rentmeesterskap uiteen te sit aan die hand van die gelykenisse en die Christelike lewe as ’n reis.
Die preke word soos volg ingedeel:
1.
Om ’n aanvoeling vir God se doel en plan te ontwikkel
Die beginpunt van die reis op die pad van Christelike rentmeesterskap is die besef dat God se liefde ’n realiteit is.  Dit is die beginpunt, nie die eindpunt nie.  Die erkenning van God se liefde gaan ook gepaard met die bewustheid dat dit vol vreugde is en dat die rentmeester geroep word om in hierdie vreugde te deel.  Namate God se liefde ervaar word, sal dit ook duidelik word dat dit ’n respons van elkeen vra.  Hierdie respons behels dat ons God as Skepper en eienaar sal ervaar en sý doel met alles sal nastreef.  Gedurende hierdie proses begin die rentmeester se identiteit vorm aanneem.

1.1
Liefde wat geen einde ken nie (Lukas 15:11 tot 32); die gelykenis van die liefdevolle vader:  In hierdie preek wil Vallet die hoorders laat besef hoe groot God se liefde vir hulle is.

1.2
Vreugde wat blywend is (Lukas 15:1 tot 10); die gelykenis van die verlore skaap en muntstuk:  Saam met die liefde van God word ook sy vreugde ervaar. Die rentmeester deel in die soeke na dit wat verlore geraak het en in die vreugde van die vind daarvan.

1.3
Jou respons teenoor God: ’n veelvoudige keuse (Matteus 13:1 tot 9): God se liefde soek ’n responsiewe hart om vrug te dra.  Die gelykenis van die saaier beskryf die verskillende moontlike reaksies op die saad.

1.4
’n Plan wat aantrek (Lukas 7:31 tot 35): Dit is van die uiterste belang vir die rentmeester dat hy/sy weet wat God se plan of bedoeling is (visie).  Daarsonder is daar verwarring, moedeloosheid, rigtingloosheid en geen hoop nie.  Die gelykenis van die kinders wat speel, beskryf kinders wat nie kan ooreenkom oor die speletjie wat gespeel moet word nie.  God is die eienaar, en ons as rentmeesters moet sy plan uitvoer.
2.
Om die bronne te gebruik en bepaalde risiko's te loop

Nadat die rentmeester ’n aanvoeling vir God se plan ontwikkel het, sal hy/sy die realiteit ervaar dat God gereed is om die bronne te voorsien wat nodig is om sy plan uit te voer.  As rentmeester moet jy bereid wees om hierdie bronne te aanvaar, te gebruik en selfs bepaalde risiko's daarmee te loop.
2.1
God is gereed om die bronne/middele te voorsien (Lukas 11:1 tot 10):  Hierdie preek konsentreer daarop dat God bereid is om die middele te voorsien wat nodig is om sy plan uit te voer.  Dié gelykenis beskryf God se beskikbaarheid en bereidheid om te help.

2.2
Die aanvaarding van God se middele (Lukas 14:25 tot 35): Op die oppervlak wys die gelykenis van die onvoltooide toring op die noodsaaklikheid van voldoende middele voordat ’n projek aangepak word.  Op ’n dieper vlak wys die gelykenis daarop dat die mens op sy eie nooit voldoende bronne sal hê nie.  God se bronne is onbeperk, maar die gelowige moet bereid wees om God se middele te aanvaar.
2.3
Wat is jou talente? (Matteus 25:14 tot 30): Hierdie preek wil uitwys dat God jou talente en tyd aan jou toevertrou het en dat jy aan Hom verantwoording verskuldig is oor hoe jy dit gebruik.  Jou talent is enigiets wat God aan jou toevertrou het.  Dit sluit aan by die twee kenmerke van ’n rentmeester wat Vallet dikwels beklemtoon, naamlik dat hy/sy deur God aangestel is en dat hy/sy verantwoording aan God verskuldig is.

2.4
Jou lewe of jou geld! (Lukas 12:13 tot 21); om jou geld te sien as ’n middel om God en ander te dien:  Behalwe tyd en talente vertrou God ook geld aan die gelowige toe.  Die gelykenis van die ryk dwaas beklemtoon die gevaar van selfmisleiding – as jy reken die gebruik van daardie geld is iets waaroor jý seggenskap het en nie God nie.

2.5
Om risiko's te neem (Matteus 13:44 en 45): As jy as rentmeester God se plan wil uitvoer, moet jy bereid wees om bepaalde risiko's te loop.  Die gelykenis van die skat en die pêrels wys dat ons alles moet prysgee om die koninkryk in besit te kry.
3.
Om uit te reik

As rentmeester word jy geroep om bronne en middele te gebruik in die uitreik na ander.  "Ander" sluit in beide dié met wie jy maklik mee kan identifiseer sowel as dié wat anders is en van wie jy nie noodwendig hou nie.  Die uitreik word gebaseer op werklike nood en nie op dit wat jy dink die ander nodig het of verdien nie.  Die uitreik is ook nie tot mense beperk nie, maar sluit alle fasette van die aarde en ruimte in.

3.1
Om vir ander te sorg (Lukas 10:25 tot 37); ervaar liefde teenoor ander uit dankbaarheid teenoor God vir sy liefde en vergifnis: Een van die duidelike roepings van 'n rentmeester is om hom-/haarself deur liefdesdade aan ander te gee, veral aan dié wat anders is.  Die gelykenis van die barmhartige Samaritaan

beskryf die versorging van ander en die aanwending van tyd, energie en geld in belang van ander.
3.2
Om te kry wat jy verdien (Matteus 20:1 tot 16); om besorg te wees oor dit wat mense nodig het: In die roeping om ander te help, moet jy konsentreer op wat mense nodig het.  Die gelykenis van die arbeiders beskryf hoe hulle volgens hulle behoefte betaal word en nie volgens wat hulle verdien nie.

3.3
Sorg vir die aarde en die ruimte (Matteus 21:33 tot 41): Die sorg vir die aarde en die ruimte as deel van God se skepping is ook aan die rentmeester toevertrou.  Die gelykenis van die afwesige eienaar vertel van boere wat die toevertroude grond se opbrengs vir hulle wou toe-eien en op ’n wederegtelike manier die grond wou bekom, en hoe die Here rekenskap van hulle eis.
4.
Realiteit en groei

As rentmeester moet jy God se bronne nie op ’n lukrake manier gebruik nie.  God roep ons om verstandig en slim te wees.  Risiko's moet met wysheid gepaard gaan.  Resultate moet geëvalueer en planne aangepas word.  Ons reis as Christelike rentmeesters is nie staties nie; God is dinamies en God se skepping is nog aan die gebeur.  Gevolglik word ons as rentmeesters geroep om te groei en te verander soos God ons lei en roep na nuwe bedieninge.

4.1
Skerpsinnigheid: om die realiteit te bepaal (Lukas 16:1 tot 8); om die realiteite van die lewe vierkantig in die oë te kyk: God roep ons om openhartig te wees en betrokke te wees by energieke beplanning.  In kort is dit ’n oproep tot skerpsinnigheid.  Die gelykenis van die onregverdige bestuurder beskryf die oneerlike bestuurder se skerpsinnigheid.

4.2
Groei en verandering (Lukas 5:34 tot 38): Die rentmeester word geroep om te groei en te verander soos die Here hom/haar lei.  ’n Lewenskragtige teken van ’n rentmeester is sy/haar bereidwilligheid vir die Here se veranderingswerk in sy/haar lewe.  Die beeld van die nuwe wyn en die nuwe kleed herinner daaraan dat God vorendag kom met nuwe insigte wat ’n nuwe openheid verg.
5.
Smit, DJ 1999 Verlange na méér. Kaapstad: Lux Verbi
5.1
Hierdie boek van Dirkie Smit is, soos al sy ander boeke, uitstekend.  Dis ’n nadenke oor Jesus se gelykenisse in Lukas.  Die onderliggende tema is: "Vreugde in die lewe lê in die hunkering na God en die verlange na méér."  In die voorwoord wys Smit daarop dat die mens ’n diepe verlange na God het, wat ons op baie ander maniere probeer stil.  Daarom dat verlange dikwels omslaan in begeerte en die wêreld vir ons ’n begeer-wêreld word.  Die evangelie van Jesus Christus wil en kan ons bevry van hierdie ewige selfsoeke, van hierdie vasgevang-wees in die geslote ruimte van ons eie begeertes.  Dit bring vreugde en vervulling, en daarin ’n nuwe verlange na nog meer, na ware vervulling.  Daaroor skryf Lukas.  Hy roep die gelowiges op om die verlange na God en na hulle naaste tog lewend te hou.  Om tog nie te begin tuis word in hierdie wêreld, té goed aan te pas, té versadig te wees nie.  Lukas doen dit op verskillende maniere, ook deur sy gelykenisse, waardeur hy sy lesers uitnooi na ’n wêreld van verlange na God en na mekaar.  Smit kyk na die gelykenisse vanuit hierdie tema.  Soos wat ’n mens die tien preke lees, kom jy agter dit handel oor niks anders nie as rentmeesterskap.
5.2
Omdat die boek vrylik beskikbaar is, word die tien preke bloot gelys:

Gebed van verlange (Lukas 18:1 tot 8)

Die verlange om in God se blydskap te deel (Lukas 15:32)
Die verlange dat God se feesmaal vól sal wees (Lukas 14:23)

Die verlange om ’n naaste te wees (Lukas 10:37)

Die verlange na God begin by ons deure (Lukas 16:20 en 21)

Die verlange om verstandig te wees (Lukas 16:9)

Die verlange om getrou te wees (Lukas 12:42 en 43)

Die koste van dié verlange (Lukas 9:62)

Die erns van dié verlange (Lukas 14:26 en 27)

Die aanstoot aan dié verlange (Lukas 7:37)

Carter, WG et al. Speaking of stewardship.  Model sermons on money and possessions. Kentucky: Geneva Press.

Hierdie boek bevat 23 preke deur 19 verskillende persone.  Die preke word onder verskillende temas ingedeel met die doel om aandag aan die verskillende dimensies van rentmeesterskap te gee.

Hier volg ’n uiteensetting van die hooftemas met die verskillende indelings en Skrifgedeeltes wat in die preke ter sprake kom:
6.
Die teologiese dimensie van rentmeesterskap

6.1
Goeie sirkulasie (Daniël 5:23): Die prediker wys op die wonder van hartsirkulasie, maar ook op die woorde van Daniël 5:23 – "U het nie die God geëer van wie u die lewensasem ontvang en wat oor u lewe beskik nie."  Belsasar eer die gode van silwer en goud, maar vergeet dat God die basiese lewenselemente skenk.  Laasgenoemde besef behoort te lei tot 'n lewe van dankbaarheid en erkenning teenoor God.
6.2
Beskikbare bronne (Matteus 25:1 tot 13): Die gelykenis van die vyf verstandige en die vyf onverstandige meisies wys op die wederkoms van Christus, sowel as die dag van rekenskap, wanneer ons verslag sal moet doen oor die uitleef van ons geloof in die wagtyd.  Laasgenoemde gaan oor rentmeesterskap.  Die olie in die gelykenis wys op goeie werke en die bronne om goeie werke te doen.  Die vraag is of ons wel daardie bronne gebruik om die weg van Christus se wederkoms te verlig tot en met sy wederkoms.
6.3
Gryp en genade (Lukas 16:1 tot 8): Dié preek beklemtoon dat ons aan beide vers 7 en 8 moet vashou. "This wily man who acts as if everything, his very life, depends upon what he does now.  And the one who knows finally, in the end, that at the depths, in the very midst of seizing the day, we are held and saved at last, every last one of us, in the eternal mercy of God revealed to us in Jesus Christ our Lord."
6.4
Om te geniet wat aan God behoort (1 Korintiërs 16:1 tot 40: Hoewel dié preek nie ’n goeie uiteensetting van die teksgedeelte gee nie, bevat dit bruikbare illustrasies oor rentmeesterskap.  Daar word verwys na die praktyk in die Evangeliese Kerk in Indië om aan gedooptes ’n kokospalm te gee.  Die persoon neem die boom huis toe en plant dit.  Mettertyd dra dit vrugte, wat verkoop kan word vir ’n inkomste.  Die persoon gee dan ’n deel van dié inkomste vir die kerk en gebruik die res vir sy lewensonderhoud.  Dit illustreer sekere grondbeginsels van rentmeesterskap.

6.5
Gee aan God wat aan Hom behoort (Matteus 22:15 tot 22): Na aanleiding van die gesprek met Jesus en sy opmerking dat ons aan God moet gee wat Hom toekom, wys dié preek op die eis van rentmeesterskap.  Dis ’n liefdeseis waarvolgens gelowiges hulself aan God gee.

6.6
Reguit-praat oor rentmeesterskap (Matteus 22:15 tot 22): Rentmeesterskap is die manier waarop ons ons geloof definieer en persoonlik maak.  In dié preek word probeer om dit duidelik te maak dat nie slegs ’n gedeelte van ons lewe of besittings aan die Here behoort nie.  Rentmeesterskap is wat ons doen nadat ons ons geloof bely het.  ’n Lidmaat wat rentmeesterskap uitleef, is die beste getuie vir Christus.

6.7
R.S.V.P. (Matteus 22:34 tot 40): Die Here het aan elke gelowige ’n uitnodiging gerig waarop ons moet antwoord.  Die Here se oproep tot verantwoordelike rentmeesters verwag ook ’n antwoord.  Die preek is opgebou rondom die "R" (reformed tradition), die "S" (salvatio gratia), die "V" (vocation) en die "P" (proclamation) van R.S.V.P.

7.
Persoonlike voorbereiding en rentmeesterskap

7.1
Die huis wat die liefde bou (2 Korintiërs 4:16 tot 5:10): Hierdie preek wys op ons as gelowiges se nuwe woning, naamlik die liefde van God in Christus (15:2).  Hierdie woning word ook deur storms geteister, maar bied aan ons vastigheid en skuiling.  Rentmeesterskap begin wanneer die gelowige bewus word van hierdie woning, en die liefdesaard daarvan in sy/haar leefstyl voortsit.

7.2
Die kern van die saak: ’n preek oor rentmeesterskap in Lydenstyd (Jeremia 31:31 tot 34): Lydenstyd bied ’n goeie geleentheid om te kyk na ons diepste motiewe betreffende (die hart van) rentmeesterskap.  Na aanleiding van Jeremia 31:33 wys die preek op die soort hart wat nodig is vir die lewenstyl van ’n rentmeester.  Die eerste kenmerk is ’n stil, luisterende hart wat oop is vir God se deurbrake in sy/haar lewe.  Tweedens moet dit ’n hart van oorgawe aan God wees.  Volgens dié preek is rentmeesterskap die beste reaksie op God se "skrywe" op ons harte.

7.3
"Verder, broers, alles wat . . . " (Filippense 4:1 tot 9): "Choose carefully whatever it is you think.  We are stewards of our spirits, on a journey of faith together.  So, this first day of the new week, I call on you to rejoice in the journey.  There is so much that nourishes life.  I invite you to rejoice especially in the understanding that God is God, active among us in Christ Jesus. Amen."

8.
Die geestelike dissipline van gee

8.1
Die vyf hoofredes waarom ek nog nie ’n tiende gee nie (2 Kronieke 31:1 tot 10): Met verwysing na die heringebruikneming van die tempel gedurende die bewind van Hiskia, en die offergawes en tiendes wat die volk na die tempel gebring het, gee die prediker vyf redes waarom hy nog nie ’n tiende gee nie.  Die vyfde rede is dat die kerk nie veel oor tiendes gepraat het nie.  Die vierde is die gedagte dat die tiende nie bruikbaar sal wees nie.  Die derde is dat hy telkens vergeet alles wat hy het, behoort aan God.  Die tweede is dat gee nog nie ’n deel van sy geestelike dissipline is nie.  Die eerste is dat hy nie vir God genoeg vertrou nie.

8.2
Nie ’n verpligting nie (2 Korintiërs 9:1 tot 7): Dit gaan hier oor die manier waarop Paulus ’n beroep op die gelowiges doen.  Hy gebruik nie tipiese motiverings vir fondsinsamelings soos verpligting, selfbevrediging of selfgenoegsaamheid nie.  Hy wys eerder op wat God gedoen het en die feit dat God hulle by sy bediening betrek het (vers 1).  Hulle gee uit dankbaarheid.

8.3
Lagwekkende gawes (2 Korintiërs 9:6 tot 9): Die preek verwys na die verhaal van Alfred Nobel, wat sy geld op ’n totaal anders begin gebruik het nadat hy sy eie doodsberig in ’n koerant gelees het.  Met verwysing na vers 7 se "blymoedige" gewer, verduidelik die prediker dat dit ook as "hilarious" vertaal kan word.  Dit gaan om die vreugde wat met offergawes moet gepaard gaan.
9.
Geld en besittings as geloofsake

9.1
Waar is jou droefheid? (Markus 10:17 tot 27): Dié preek verklaar daarop dat hierdie Skrifgedeelte nie gemik is op bewonderaars van Jesus nie, maar 'n geweldige uitdaging aan sy dissipels bied.  Die eerste verrassing in die gedeelte is die verband tussen die ewige lewe en geld.  Die tweede handel oor die opeisende aard van Jesus se liefde.  Die ryk jong man word uitgedaag om homself te herdefinieer, naamlik van ’n selfgenoegsame tot ’n afhanklike persoon.  Ten diepste lê geluk nie in die Amerikaanse droom van "stuff, status and success" nie, maar in die vertroue op God.

9.2
Wonderlike Mammon (Matteus 6:19 tot 21, 24): Wanneer Jesus na Mammon verwys, bedoel hy al die goed wat ons versamel.  Mammon is nie op sigself boos of sleg nie; die uitdaging lê in die plek wat ons aan goed in ons lewe gee.  Jesus roep ons op om ons prioriteite te oordink.  Ten diepste is dit ’n vraag oor wie of wat ons in ons lewens dien en vertrou.

9.3
Vryheid in die bediening: die geld (Filippense 4:10 tot 20): Hierdie preek wys op interessante punte in hierdie bedankingsnota.  Paulus se reaksie op die geskenk wat hy ontvang het, openbaar sy vryheid teenoor besittings en geld.  Hierdie vryheid is sigbaar in die lewe van ’n dankbare persoon wat geleer het om sy/haar genoegsaamheid in Christus te vind.  Dit is charis (genade, geskenk, dankbaarheid).

9.4
"Kies vandag wie julle sal dien" (Josua 24:1 tot 3a, 14 tot 25): Keuses is deel uit van ons daaglikse bestaan, ook in die lewe van ’n Christen.  Josua besef dat die Israeliete keuses sal moet maak in die Beloofde Land, veral omdat daar soveel afgode is.  Christene word vandag ook uitgedaag om duidelikheid te kry oor watter god hulle dien.

9.5
Toe God sy rug gedraai het (Eksodus 32:1 tot 14; Matt. 22:1 tot 14): Soms dink mense hulle kan met sekere dinge wegkom omdat God sy rug gedraai het.  Voorbeelde hiervan is die Israeliete, die gaste wat na die fees genooi is en die man wat nie ’n bruilofskleed gedra het nie.  Die gevaar bestaan dat lidmate ook selftevrede kan raak en ontdek dat hulle hul nie met Christus beklee het nie.
10.
Globale verantwoordelikheid en gemeentesending

10.1
Moenie alles opeet nie, miskien kry ons gaste (Handelinge 4:32 tot 35): Die persoon wat die preek geskryf het, vertel dat motors gereeld in sneeustorms voor hulle huis van die pad af gery het.  Hierdie ongenooide gaste het dan die ete wat vir die gesin voorberei is, met hulle gedeel.  Sy wys dan op die onderskeid tussen gee en deel.  Deel (koina – vers 32) is ’n onmisbare element van koinonia.  In plaas van om vanuit die hoogte te gee, word Christene geroep om dit wat aan hulle toevertrou is, met ander te deel.

10.2
As daar nie genoeg is vir almal nie (Matteus 14:13 tot 21): Matteus se weergawe van dié gebeure wys op die optrede van beide Jesus en die dissipels.  Laasgenoemde kyk na hul gebrekkige voorrade: volgens Matteus vyf brode en twee visse.  Jesus sê vir hulle om dit te gee.  So word ons ook oorweldig deur die omvang van die nood om ons.  Die Here vra slegs dit wat ons het – Hy sal dit seën terwyl dit uitgedeel word.  Volgens sy ekonomie bly daar ’n mandjie vol vir elke dissipel oor.  Volgens dié preek behels rentmeesterskap bekering, ook bekering van die idee dat ons te min het en nog meer nodig het.
10.3
Die werk van julle geloof (1 Tessalonisense 1:1 tot 10): Natuurlik is geloof ’n gawe, maar dit moet begin werk en vrug dra in die lewe van die gemeente en gemeenskap.  Paulus herinner God aan die werk van die Tessalonisense se geloof:  ’n Kragtige getuienis het vanuit dié gemeente uitgegaan.  Die preek wys op die werk van die geloof wat sigbaar geword het in verskillende projekte in die lewe van die gemeente en gemeenskap.
10.4
Kom kyk (Johannes 1:43 tot 51): Na aanleiding van Natanael se vraag of daar iets goeds uit Nasaret kan kom, bou die preek voort op Filippus se antwoord dat hy moet kom kyk.  Die preek nooi dan die luisteraar om ook te kom kyk wat alles in die naam van Christus in die gemeente gebeur.  Verskillende projekte, programme en aksies word uitgelig.
10.5
Iemand in die menigte (Lukas 12:13 tot 20): Jesus wys op die gevaar van gierigheid en vertel dan die gelykenis van die ryk dwaas.  Die dwaas se lewensuitkyk word deur sy eie behoeftes en begeertes bepaal, en in die proses isoleer hy hom van God en sy medemens.  Rentmeesterskap beteken dat ons waardering vir ander sal hê soos God dit het, en ons bronne sal aanwend om God se môre vandag te laat deurbreek.

